
  PARTENOPE


Napule è  'na storia d'ammore
ca' nun pò maje fernì.
Terra 'e passione,
terra 'e canzone,
terra mia!
E quann' tutto dorme
e tutto tace,
spiss' me sceto primm'  'e te;
po' te guardo,
suspiro e me recrejo.
Crideme, piccirè,
nisciuna è bella e ddoce cumm'  'a te.
Tu nun si solo
pizze, spaghett' , sfugliatell'
'o 'a solita tarantella:
Napule è storia antica,
è storia bella;
e tu ca vieni 'a fora,
si overo 'a vuò cercà,
pe' dint'  'e vicule
è llà ca 'a può truvà;
è llà ca sbatt' ancora
'o core 'e sta città.
'E quartiere 'e girà.
'O Vasto, 'o Carmene, 'a Trinità,
'o Pallunett', Furcell',
fin' 'a dint'  'a Sanità;
è llà c'ancora può sentì
pe' ll'aria 'e se levà
'o canto 'e nu mutivo antico,
c'o suono 'e nu pianino
ancora fa sentì
"Maria Marì" , "O sole mio" ,
"Michelemmà" , "Funiculì, Funiculà" .
E quann' te ne vaje
sulo 'o ricordo può purtà,
pecche 'a Napule vera
è ccà ca restarrà:
è comm' 'o primmo ammore,
e quann' ce si stato,
cchiù nun t' 'a può scurdà.
Cride a me:
pe' quanto tiempo pò passà,
si pe' vicule vaje 'a girà,
sempe sentarraje
'a voce 'e nu pianino
'e tanto tiempo fa
e 'o canto 'e sta sirena
ca te farà ncantà !

  'A RICETTA PE CAMPA'


Quanto nà bella voce,  
vurrja sentì 'e cantà,
nà canzona 'e sentimento
'e tantu tiempo fa.
si 'a chillu suonn' eterno,
putesseno turnà,
pueta, canti 'e musici,
turnassemo 'a nce spassà.
ma si sentesseno,
scrivere 'e cantà,
'a chisti nuove ccà,
cu ll' uocchie chine 'e lacreme,
turnasseno 'a se cuccà.
Ma comm' 'a ogni cosa,
tutt' se po' accuncià,
basta levà Napule
da mano 'a chisti ccà.
'O dico 'a vuje poeta,
nun state cchiù aspettà,
turnate n'ata vota, 
'a scrivere 'e cantà !
Si Napule cu na canzone,
po' munn' vuò purtà,
'a ricett' 'e sempa 'a stess'
'e nun te può sbaglià.
Scrive c'ammore 'e cu passione,
miett' 'o core dinte 'e canzone,
'e da musica maje nun te scurdà,
'o suono 'e mandulino,
cu ll'accordo 'e na chitarra 'e nu viulino
'o sottofondo 'e nu pianino
è pe' sempe 'a faje campà.
'A ricett' è chesta ccà !

  'A CARTULINA 'E NAPULE

  


  

Nu juorne, mentre stev' 'a guardà,
  

nu mazzett' 'e cartulin' 'e Napule,
  

dinte senteve d' alluccà.
  

Vuje, forz' nun nce credite,
  

ma ereno tutt' 'e quartier' 'e 'a pruvincia,
  

ca steven' 'a s'appiccecà.
  

Ogn' uno è lloro, vuleva lustr' 'e priorità,
  

ncopp' 'a cartulina do panuram' 'e sta città,
  

dicenn' : song' je 'o cchiù bell' ca sta ccà.
  

Mentre isolate miez' 'o mare,
  

Ischia, Capri 'e Procida,
  

sbalurdute steven' 'a guardà, 
  

dumannanse: 
  

ma che razz' 'e discussione stann' 'a ffa !
  

Tutt' 'a nu tratt'  'a miez' 'o mare,
  

na vocia  forte se sentett' , pe' tutt' ' o golfo 'e se levà.
  

Era 'o castiell' 'e ll' Ovo,
  

ca scucciato  'e ndussucato de sentì,
  

accumminciaje 'a dicer' 'e parlà: 
  

'a mill' ann' stongo ccà,
  

so je 'o cchiù  viecchie 'e sta città,
  

è 'a cartulina senz' 'e me,
  

'e comm' 'a na curona senza rrè,
  

ma site tutt'  quante vuje,
  

cu allerja, cu splendore 'e cu culore,
  

ca date lustr' 'a mmè.
  

Nu viulino senz' archetto , nun po' maje sunà,
  

pirciò nisciuno ‘e vuje po’ penzà
  

ca dinta à cartulina, è 'o cchiù bell' 'e ncopp' ‘o llà.
  

Sulo c'accordo, c'ammore 'e cu passione,
  

facimm' 'e sta città, 
  

'a cchiù bell' 'o munn ca nce stà.
  

Mo nun state cchiù ‘a scuccià,
turnate 'a v'assettà, 'a ddò ogn' uno steve già,
  

'e purtate rispett' po' Vesuvio ‘a ret' 'a mme,
  

ca si se scete 'e ncazz' chistu ccà,
  

avimm' fernuto quiete po' 'e campà.
  

S'appicc', sputa fuoco, vott' prete 'e murmulea,
‘e tutt’ ‘o munn’,
sulo ‘a iss’ vene pe’ vedè
  

Pirciò, fernite d'alluccà,
  

'e lasciammele tranquill' arrupusà !

